Книгаос яна потозы
Галина Семенова

Удмуртиысь Национальной библиотекалэн фондаз утиське 1 но ӝыны миллион издание. Татын анай кылын потэм книгаос 300 сюре пала. Ар ӵоже Ижысь валтӥсь библиотекае вуылэ oг 30 сюре лыдӟись. Но быдэс дуннеын сямен ик, шаерамы но киязы книга кутылӥсьёслэн лыдзы усе.

Куд-огез телевизор азьын пуке, мукетыз Интернетэтӥ лоба. Векчи букваосын гожтэм бадӟым произведениосты лыдӟыны мылзы уг поты ни. Югдурез воштон но лыдӟисез асьсэ пала берыктон понна тыршоно луэ библиотекаын ужасьёслы. Одӥгез сыӵе амал - Интернет пыр книга лыдӟон. Компьютерен эшъяськисьёс дышизы ини, Национальной библиотекалэн сайтаз пырыса, виртуальной лыдӟиськон залын пукыны, электрон каталогъёсты усьяны. Кылсярысь, шаертодон литератураен но тодматскыны луэ ини, библиотекае ветлытэк, со понна усьтыны кулэ краеведениея огазеям электрон каталогез. Фин-угор но шаертодон литературая отделысь валтӥсь библиотекарь Ан​гелина Медведева верамъя, та ёзлэн фондаз утиське 68 сюре 331 издание, котькуд ар солэн лыдыз будэ 1500 книгалы но 1000 пала газет-журналлы. Та каталог кӧня ке темаослы люкемын: удмурт дӥськут, сям-йылолъёс, кырӟанъёс. Таӵе амал огкутскемен трос материалъёсын ӝог тодматскыны, со пумысен аслэсьтыд мылкыддэ гожтыны луонлык сётэ. Озьы ик та амал туж вашкала документъёслэсь но произведениослэсь улонзэс кузёмытэ. Со материалъёсты Интернета пырто, уго туж вуж изданиосты куд-огзэ кутылыны ик уг луы ни, нош цифра амалэн соос дауръёсын утиськозы ни.

Но библиотекалэн юртэз арысь аре пересьме. 1958-тӥ арын пуктэм корка чакламын вал 500 сюрс документэз гинэ утьыны, нош туннэ нуналлы фондын 1,5 миллион лыдъяське. Валамон ини, со туала куронъёслы уг тупа, инвалидъёслы но татчы ветлыны луонлыкъёс кылдытэмын ӧвӧл. Соин ик вуоно аре чакламын Национальной библиотекаез тупатъяны. Лыдӟиськон юртэз выльдыны кошкоз 250 миллион манет. Библиотекаысь шаертодонъя отделын ужась Татьяна Николаева верамъя, соос туэ сентябре ини кутскозы фондъёсты бушатыны. Декабрёзь вань книгаос огдырлы яна потозы, бадӟым люкетэз выжоз Уд​мурт ульчаысь кун архивлэн юртаз. Книгаосты шедьтыны луоз отысь но Интернетысь.

